
Fréttabréf SAk

Sjúkrahúspósturinn



Stofnun ársins er viðamikil starfsumhverfiskönnun sem hefur það
að markmiði að styrkja starfsumhverfi í opinberri þjónustu. Þar er
metið bæði hvað gengur vel og hvaða áskoranir eru til staðar, sem
hægt er að nýta til umbóta og þróunar.

Stofnun ársins: Besta niðurstaða SAk frá
upphafi

Jákvæð þróun í öllum þáttum

Það er sérstaklega ánægjulegt að niðurstöður ársins 2025 sýna
jákvæða þróun í öllum þeim þáttum sem mældir eru. Þessir þættir
eru: stjórnun, starfsandi, launakjör, vinnuskilyrði, sveigjanleiki
vinnu, ímynd stofnunar, sjálfstæði í starfi, ánægja og stolt, og
jafnrétti. Mestar framfarir má sjá í stjórnun annars vegar og ánægju
og stolti hins vegar. Hins vegar mælast launakjör og vinnuskilyrði
lægst. Þegar borinn er saman árangur SAk við aðrar stofnanir
innan sama flokks koma fram tveir helstu veikleikar: launakjör og
sveigjanleiki vinnu.

Við viljum gera enn betur – og við vitum að góðir hlutir gerast hægt
Við hjá SAk höfum metnað til að bæta okkur enn frekar á öllum sviðum. Stundum getur virst sem þróunin sé hæg og
áskoranirnar óteljandi, en slíkar niðurstöður minna okkur á mikilvægi þess að staldra við og fagna árangrinum. Við eigum að vera
stolt af þeirri vinnu sem hefur skilað bestu niðurstöðum SAk frá upphafi – en jafnframt megum við ekki missa sjónar á því að við
erum enn í 36. sæti af 46 stofnunum með 90 eða fleiri starfsmenn og viljum gera enn betur.

Það sem skiptir mestu máli er að á bak við þessar framfarir stendur starfsfólkið okkar. Í krefjandi starfsumhverfi heilbrigðiskerfisins tekst
starfsfólkið á við fjölbreytt og oft flókin verkefni af mikilli fagmennsku og elju. Þrátt fyrir mikið álag hafa mörg jákvæð skref verið stigin á
síðasta ári til framfara fyrir SAk. Við höfum laðað að okkur nýtt starfsfólk, innleitt velferðartorg og aukið markvissa upplýsingagjöf til
starfsfólks og stjórnenda. Allir þessir þættir spila saman í að bæta og stuðla að heilbrigðu og góðu starfsumhverfi.

Ég vil nota þetta tækifæri til að þakka starfsfólki fyrir þeirra framlag. Árangurinn í könnuninni er vitnisburður um ykkar elju og hollustu. Við
höldum áfram, saman, með það að markmiði að nýta enn betur niðurstöður slíkra kannana til umbóta svo gera megi SAk að enn betri
vinnustað.

Forstjóri SAk

Hildigunnur Svavarsdóttir, forstjóri SAk

Undirbúningur nýbyggingar á fullri ferð

„Fyrirhuguð uppbygging mun verða algjör bylting fyrir SAk,
til hagsbóta fyrir sjúklinga og starfsfólk“ segir Gunnar Líndal,
verkefnastjóri á sviði rekstrar og klínískrar stoðþjónustu
sjúkrahússins. 

Í nýbyggingunni er gert ráð fyrir aðstöðu fyrir
lyflækningadeild, skurðlækningadeild og geðþjónustu þ.e.a.s
dag-, göngu- og legudeild. „Þetta er gríðarlega umfangsmikið
verkefni og í mörg horn að líta, enda skiptir sköpum að vanda
undirbúninginn vel. Mikil áhersla hefur verið lögð á að vinna
með starfsfólki og hönnuðum með það að markmiði að
nýbyggingin gagnist sem best og sé í takti við nútímakröfur í
heilbrigðisþjónustu.“ Segir Gunnar

Horft til fyrirmynda innanlands og erlendis
Gunnar segir að við undirbúninginn hafi bæði verið horft til
fyrirmynda innanlands og erlendis: „Við höfum horft talsvert til
þeirrar vinnu sem unnin hefur verið við uppbyggingu nýja
Landspítalans, þá sérstaklega er varðar lyf- og skurðlækningadeild,
enda ýmislegt sambærilegt í þeirra þörfum og okkar á þeim
deildum. Við höfum hins vegar nálgast undirbúning vegna
geðdeildar með öðrum hætti þar sem erfitt hefur reynst að finna
fyrirmynd sem er sambærileg okkar starfi. Í því skyni höfum við
fengið til liðs við okkur sænska ráðgjafa hjá White arkitektum, sem
hafa mikla reynslu af hönnun geðdeilda í Skandinavíu. Í
undirbúningsvinnunni fórum við m.a. með hönnuðum
verkefnisins til Danmerkur og heimsóttum þar þrjú geðsjúkrahús,
auk þess sem við héldum mjög gagnlegan fund með notendum
þjónustunnar.„

Áætlað er að jarðvegsframkvæmdir hefjist sumarið 2026 og má því
gera ráð fyrir því að framkvæmdirnar verði boðnar út í haust eða
næsta vor. „Til þess að tímalínan gangi upp er mikilvægt að fara í
tilfærslur á bílastæðum í sumar, enda munu framkvæmdirnar vera á
svæði þar sem nú eru um 130 bílastæði og nauðsynlegt að önnur
komi í þeirra stað.“ Talsvert hefur verið rætt um lendingarstað fyrir
þyrlu við bæði SAk og Landspítalann. „Það er sýn
framkvæmdastjórnar SAk að á lóð sjúkrahússins verði
lendingarstaður fyrir þyrlu og er unnið með þá sýn í samtali við bæði
sveitarfélag og ráðuneyti.“

Næstu skref

Gunnar Líndal, verkefnastjóri á sviði rekstrar og klínískrar stoðþjónustu



Nú hefur Akureyrarklíníkin fengið liðsauka, en Unnsteinn Ingi Júlíusson heimilislæknir hóf hlutastarf þar í þessum mánuði.
Unnsteinn lauk námi í læknadeild HÍ árið 1996 og varði kandídatsári á SAk (áður FSA) og tveimur árum til viðbótar sem
deildarlæknir á ýmsum deildum sjúkrahússins. Hann lauk sérfræðimenntun í Noregi og við heimkomu hóf hann störf á
heilsugæslu Heilbrigðisstofnunar Þingeyinga, síðar HSN. Þar var hann yfirlæknir árin 2005-2021. Hann hefur verið
handleiðari sérnámslæknis, fyrirlesari í heimilislækningum í læknadeild HÍ og er nýskipaður umsjónarlæknir sjúkraflutninga á
svæði HSN.

Unnsteinn er frá Patreksfirði, vann í fiski, á sjó og í byggingariðn á sinni vegferð. Hann er hamingjusamlega kvæntur
hjúkrunarfræðingi og á 3 börn og 8 barnabörn. 

Akureyrarklíníkin fær liðsauka

Akureyrarklíníkin er samstarfsverkefni HSN og SAk og rekur þverfaglega göngudeildarþjónustu fyrir sjúklinga með ME,
long-covid og síþreytu, hver sem orsökin kann að vera. Deildin vinnur samkvæmt. tilvísunum frá heilsugæslunni. Helstu
verkefni eru mat, ráðgjöf og meðferðarráðleggingar. Við deildina starfa félagsráðgjafar, iðjuþjálfi, sjúkraþjálfari,
hjúkrunarfræðingur og læknar.

Unnsteinn Ingi Júlíusson



2. apríl: Næringardagurinn
3. apríl: Þverfagleg hermikennsla
9. apríl: Fyrsta árið í starfi
9. apríl: Færnikennsla BMT
10. apríl: Sáranámskeið L&R
10. apríl: Endurm, ALS/ILS
28. apríl: Fræðsludagur lyflækningad.
28. apríl: BEST námskeið
30. apríl: Handleiðaranámskeið

Mennta- og vísindadeildin

Hlutverk Mennta- og vísindadeildar SAk er að skipuleggja starfsnám nema, sjá um klíníska þjálfun nemenda og starfsfólks, sinna
fræðslustarfsemi og efla vísindastarf þvert á allar deildir sjúkrahússins. Hlutverk deildarinnar er enn fremur að veita aðgang að nýjustu og
bestu þekkingu og fræðslu í heilbrigðisfræðum og gera aðstöðu til menntunar og vísindastarfsemi ákjósanlega við sjúkrahúsið. ​

Fræðsla fyrir starfsfólk SAk í apríl

„Spennandi þegar niðurstöður
rannsóknanna koma í ljós“

Ragnheiður Harpa er stúdent frá Menntaskólanum í Reykjavík, með
BSc í sjúkraþjálfun frá Háskóla Íslands, meistarapróf í sjúkraþjálfun
frá Karolinska Institutet í Stokkhólmi og doktorspróf í
lungnalæknisfræði frá Uppsalaháskóla. Hún segist hafa komist í marga
góða rannsóknarhópa í gegnum tíðina, bæði við HA, HÍ og
Uppsalarháskóla: „ Ég er m.a. að rannsaka svefngæði fólks sem glímir
við offitu, út frá svörum skjólstæðinga á Kristnesi við viðurkenndum
svefngæðalistum. Önnur rannsókn snýst um afdrif þeirra Íslendinga
sem þurfti að aflima á árunum 2010-2019. Það er framhald
rannsóknar sem birt var í Læknablaðinu í janúar 2024. Þriðja
verkefnið snýr að notkun tóbaks og annarra nikótíngjafa meðal ungra
fullorðinna. Það er á undirbúningsstigi, en startholurnar nálgast. Í
handraðanum eru nokkur nær fullunnin handrit að vísindagreinum,
tengd lungnasjúkdómum og/ eða endurhæfingu. Svo kvikna
endalaust hugmyndir að fleiri rannsóknum, en 24 tímar í sólarhring
nægja ekki alltaf til. Ég er nýbúin að fá stöðu við
Heilbrigðisvísindastofnun Háskólans á Akureyri og hlakka til að fá nú
meiri tíma til rannsóknarvinnu. Hver veit nema eitthvað gagnlegt
komi þá út úr þessu brölti.” 

 

Ragnheiður Harpa segir vísindavinnu skemmtilega, það sé skemmtilegt
að grúska og komast að einhverju nýju: „Ég læri mikið af því að lesa hafsjó
vísindagreina, sjá hvað rannsóknargögnin segja okkur og svo læri ég margt
af meðrannsakendum mínum, ekki síst í vísindalegri umræðu um
viðfangsefnin. Það er gríðarlega spennandi þegar niðurstöður
rannsóknanna koma í ljós. Þá gleymist öll vinnan og vökunæturnar. Sú
gleymska er kannski forsendan fyrir því að maður stekkur ótrauður áfram
í næsta verkefni.“ 

Ragnheiður Harpa ásamt eiginmanni sínum, Guðjóni  Kristjánssyni, á norðanverðum
Ströndum í fyrra

Ragnheiður Harpa Arnardóttir með doktorshatt og prófskírteini
við útskrift frá Uppsalaháskóla 2007

Endalaust kvikna hugmyndir að nýjum
rannsóknum

„Sem barn langaði mig fyrst til að verða leikkona, svo fóstra, en 13 ára
sá ég sjónvarpsþátt frá Grensásspítala og varð harðákveðin í að verða
sjúkraþjálfari. Þar sá ég sjúkraþjálfara hjálpa fólki að ná aftur færni
sinni eftir slys og sjúkdóma og mér fannst að það hlyti að vera besta
starf í heimi! Ég varð ekki fyrir vonbrigðum og hef notið þess í botn í
hartnær 38 ár að vera sjúkraþjálfari,“ segir Ragnheiður Harpa
Arnardóttir, löggiltur sjúkraþjálfari og sérfræðingur í
lungnasjúkraþjálfun, sem er frá Borgarnesi. „Ég er Borgfirðingur í húð
og hár,“ segir hún.

Ragnheiður hefur fjölmörg önnur áhugamál en vinnuna: „Mikilvægast er
að fá tíma með eiginmanninum og að umgangast yndislegu
ömmustrákana mína og foreldra þeirra. Mér finnst mjög gaman að syngja
(er í kór), vera úti í náttúrunni, ganga á hæfilega brött fjöll, synda, lesa
skemmtilegar bækur og margt fleira. Ég hef verið í kristilegu starfi frá því
ég var unglingur, það er mér mikilvægt. Sjónvarpsgláp verður oft
fullmikið, en ég er t.d. bæði dyggur aðdáandi góðra krimma frá BBC og
missi helst ekki af neinni keppni á skíðaskotfimitímabilinu (nóv.-mars).
Mín besta grein er að liggja í leti.“
Aðspurð um hvort það sé eitthvað sem fáir viti um hana segir hún: „Ég
var fyrsti sjúkraþjálfarinn sem kom til starfa á Kristnesi (1988) og fékk því
að taka fyrstu skrefin í að byggja þar upp endurhæfingu, ásamt góðu
samstarfsfólki. Á háskólaárunum söng ég í Óperukórnum. Að standa á
sviði í Gamla Bíói er ógleymanlegt ævintýri.“

Mottó? „Allt sem þér viljið að aðrir menn gjöri yður, það skuluð þér og
þeim gjöra“ (orð Jesú Krists í Matt. 7:12) 

Dyggur aðdáandi góðra krimma frá BBC

Rannsókn: Svefn kvenna
Leitað að þátttakendum, konum á aldrinum 18-36 ára

Nýtt rannsóknarverkefni 

Hvað þurfa þátttakendur að gera?

Þú svarar spurningum um svefn, tíðahring, fæðuval og líðan1.
Þú færð lítið svefnmælitæki sem tengist símanum þínum2.
Þú sefur með tækið (á þumal- eða vísifingri) í einn tíðarhring3.
Þú notar þvagstrimla (PREGMATE™) til að kortleggja
tíðahringinn frá degi 10 næstu 7 morgna

4.

Þú skilar svefnmælitæki og spurningalistum5.

Frekari upplýsingar má finna hér:
https://www.unak.is/is/rannsoknir/rannsoknir-vid-ha/svefn  

„Við erum að fara af stað með nýtt rannsóknarverkefni sem ber heitið Svefn kvenna.
Verkefnið er samstarfsverkefni  Háskólans á Akureyri, Sjúkrahússins á Akureyri og
fyrirtækisins MyCardio.  Markmið rannsóknarinnar er að skoða hvernig svefn breytist yfir
tíðahringinn hjá ungum konum og skoða sérstaklega tengsl svefnvanda, fæðuvals og líðan
þátttakenda,” segir Laufey Hrólfsdóttir, deildarstjóri mennta- og vísindadeildar og lektor við
Háskólann á Akureyri. 

Rannsóknir hafa sýnt að svefnvandamál og sjúkdómar eru mun algengari hjá konum en
körlum. Styrkleiki kvenhormónanna, estrógens og prógesteróns, er síbreytilegur yfir
tíðahringinn, og hefur verið sýnt fram á að það geti haft áhrif á svefngæði. Flestar rannsóknir
sem hafa skoðað áhrif tíðahringsins á svefn hafa stuðst við huglægt mat þátttakenda en ekki
mælt með viðurkenndum svefnmælitækjum.

„Í þessum rannsóknum nýtum við svefnmælitæki frá SleepImage. Tækið er nettur
sílíkonhringur sem er settur á fingur. Hringurinn skynjar súrefnismettun, púlshraða, styrk
og form útslags og hreyfingar og sendir gögn í smáforrit. Með hugbúnaði eru unnar
upplýsingar um súrefnismettunarföll, öndunarhlé,
svefnstig, samfellu og tímalengd svefns og aðra þætti svefngæða. Konurnar sem taka þátt fá
því nákvæmar upplýsingar um svefninn sinn,” segir Laufey.

Rannsakendur

Nanna Ýr Arnardóttir, lektor í lífeðlisfræði, Hjúkrunarfræðideild,
Háskólinn á Akureyri
Laufey Hrólfsdóttir, deildarstjóri mennta- og vísindadeildar,
Sjúkrahúsinu á Akureyri og lektor við Heilbrigðisvísindastofnun
Háskólans á Akureyri
Ingibjörg Magnúsdóttir, meistaranemi í heilbrigðisvísindum,
Háskólinn á Akureyri (umsjónarmaður)
Hugi Hilmisson, gagnafræðingur, forstöðumaður vöruþróunar,
MyCardio USA
Ingibjörg Ösp Ingólfsdóttir, hjúkrunarfræðingur, MPH
Sólveig Magnúsdóttir, forstöðulæknir svefnrannsókna, MyCardio
USA 

Laufey Hrólfsdóttir, deildarstjóri mennta-
og vísindadeildar SAk



Öflug fræðslustarfsemi er lykilþáttur í að tryggja öryggi sjúklinga, fagmennsku í þjónustu og vellíðan
starfsfólks. Þess vegna er lögð rík áhersla á fræðslustarfsemi á Sjúkrahúsinu á Akureyri, sem Mennta- og
vísindadeild hefur yfirumsjón með. Valdís Ösp Jónsdóttir, hjúkrunarfræðingur á bráðamóttöku SAk
hefur á leiðsagnartíma sínum verið að vinna að fræðslumálum. 

„Nú hef ég lokið rúmu ári af mínum leiðsagnartíma og sannarlega snert á ýmsu. Eitt af stærstu
verkefnum mínum hingað til hefur verið að leggja mitt að mörkum við að koma fræðslumálum í fastar
skorður á bráðamóttökunni. Tvö síðustu misseri hefur fyrirkomulagið verið tólf vikna fræðsluplan.
Hvert erindi var um klukkustund og valinn var tími á vaktaskiptum með það að markmiði að gera
hjúkrunarfræðingum deildarinnar sem auðveldast fyrir að nýta sér fræðsluna. Fræðslan var fjölbreytt
og mótaðist af því hvað hjúkrunarfræðingar óskuðu eftir hverju sinni auk þess sem hjúkrunarfræðingar
skiptust sjálfir á að halda tilfellakynningu þar sem þeir fóru yfir lærdómsrík tilfelli.

Í dag dylst líklega engum að allt er betra í teymisvinnu og í vetur fengum við á bráðamóttökunni góðan
lækni heim úr sérfræðinámi, Bergþór Stein Jónsson, bráðalækni. Hann hefur nú komið inn í
fræðslumálin og þessa önnina tókum við í sameiningu aðeins aðra nálgun á málin. Nú byggist fræðslan
upp sem þríleikur sem hefst á tilfelli sem hjúkrunarfræðingur og læknir undirbúa í sameiningu. Þannig
næst meiri dýpt í tilfellið, auk þess sem það nær til fleiri starfstétta sjúkrahússins. Í vikunni eftir
fræðsluna er kennsla og upprifjun á ákveðnum þáttum sem snertu tilfellið sem farið var yfir og í þriðju
vikunni sér menntadeild sjúkrahússins um að setja upp æfingu í raunverulegum aðstæðum á
bráðamóttökunni þar sem tilfellið er það sama og búið er að fara yfir þann mánuðinn.
Það að koma fræðslu í fastar skorður er verkefni með margar áskoranir. Starfsfólk þarf og vill fræðslu í
ólíkum þáttum, bráðamóttaka er mjög fjölbreytt og skjólstæðingar okkar með mjög ólík vandamál. Á
Akureyri er bráðamóttakan lítil eining og alltaf einhver sem þarf að standa vaktina og erfitt að gera ráð
fyrir því að fólk sé alltaf tilbúið til þess að mæta á fræðslu utan við skipulagðan vinnutíma. Þrátt fyrir
áskoranir hefur starfsfólk bráðamóttökunnar verið ánægt með þessa viðbót og mæting hefur verið
góð,“ segir Valdís Ösp. 

Leiðsagnarár í hjúkrun

Valdís Ösp Jónsdóttir, hjúkrunarfræðingur og
Bergþór Steinn Jónsson, bráðalæknir á samt dóttur
sinni. 



Dýrmætur mannauður

Á mannauðssviði SAk er unnið að fjölmörgum verkefnum sem miðað er að því
að SAk sé eftirsóknarverður vinnustaður. Kristjana Kristjánsdóttir, deildarstjóri
mannauðsdeildar, segir mannauðsmælingar skipta miklu máli í því verkefni.
„Við höfum verið að nálgast velferð starfsfólks okkar út frá ákveðinni vegferð og
með það að markmiði að auka vellíðan og styðja við starfsemina. Eitt af áherslum
á árinu er innleiðing á mannauðsmælingakerfinu Moodup. 
 
Um er að ræða reglulegar púlsmælingar þar sem kerfið mælir starfsánægju og
mun gefa okkur verðmæta innsýn í líðan starfsfólks, hvað við erum að gera vel og
einnig veita okkur tækifæri til úrbóta og gera betur.  Púlsmælingar verða sendar
út mánaðarlega og yfirmenn fá niðurstöðu fyrir sína einingu til þess að vinna
með, þess má geta að öll svör eru nafnlaus.  
Það er von okkar að Moodup muni vera dýrmætt tæki til að móta vinnustaðinn
SAk, veita okkur endurgjöf og tækifæri til þess að gera betur og styðja okkur í að
verða eftirsóknarverður vinnustaður,”  segir Kristjana.

Mannauðsmál

Eftirfarandi starfsfólk fékk ótímabundna ráðningu í febrúar 2025 og við bjóðum þau
hjartanlega velkomin í okkar góða lið á SAk 

Þröstur Heiðar Guðmundsson, þjónustusérfræðingur, upplýsingatæknideild
Gyða Sjöfn Njálsdóttir, hjúkrunarfræðingur, gjörgæsludeild
Ólöf Ragna Sigurgeirsdóttir, hjúkrunarfræðingur, endurhæfingardeild
Kristjana Hafdal Þorvarðardóttir, ritari lækna, miðstöð heilbrigðisgagnafræðinga

“Mannauðsmælingar sem munu
gefa okkur dýrmæta innsýn í hvað

við erum að gera vel og hvar eru
tækifæri til að gera betur”

Sumarráðningar vel á veg komnar

Að venju auglýsir SAk fjölda sumarstarfa. Við höfum fengið fjölda umsókna frá
frábæru fólki sem hefur áhuga á að ganga til liðs við okkur í sumar. Það er gaman
að sjá hversu mikill áhugi er á störfunum, og við erum spennt að taka móti
öflugu og metnaðarfullu starfsfólki fyrir sumarið. 
Við erum þakklát fyrir hvað ráðningarnar hafa gengið vel og hlökkum til
sumarsins!

Viltu vera hluti af öflugu teymi? Öll störf á SAk eru auglýst hér:
Heimasíðu SAk www.sak.is, Starfatorgi og Facebook síðunni Störf á Sjúkrahúsinu á Akureyri

Kristjana Kristjánsdóttir, deildarstjóri
mannauðsdeildar

https://island.is/starfatorg?institution=Sj%C3%BAkrah%C3%BAsi%C3%B0+%C3%A1+Akureyri
https://island.is/starfatorg?institution=Sj%C3%BAkrah%C3%BAsi%C3%B0+%C3%A1+Akureyri
https://www.facebook.com/search/top?q=st%C3%B6rf%20%C3%A1%20sj%C3%BAkrah%C3%BAsinu%20%C3%A1%20akureyri

Sprettir eða hindrunarhlaup?

Á Sjúkrahúsinu á Akureyri hefur verið ákveðið að innleiða fyrirkomulag á svokölluðum verkefnasprettum. Verklagið byggir á
vinnulagi HVIN, sem leitt var af Háskóla-, iðnaðar- og nýsköpunarráðuneytinu. 

Um er að ræða 7-10 vikna vinnuáhlaup þar sem spretthópur upphugsar og útfærir lausnir á tilteknum verkþáttum
forgangsverkefna. Sérstök áhersla er lögð á upplýsingagjöf í umræddum sprettverkefnum. 

Í byrjun mars voru fimm verkefni á SAk ákveðin í verkefnasprett en þau eru:

Ferli líns
Greining starfa og samlegð stoðþjónustu
Smátæki notuð til rannsókna í umhverfi sjúklings
Sjálfsafgreiðslustandar á fæðingardeild
Kjarasamningar lækna

Gert er ráð fyrir að verkefnalok séu í kringum lok apríl en það er þó aðeins mismunandi milli verkefna.

„Við erum stöðugt að huga að umbótum og þróun þjónustunnar og sökum
þess eru ótrúlega mörg verkefni í gangi á SAk. Með innleiðingu á
verkefnasprettum erum við að setja þessi verkefni í ákveðinn forgang og þ.a.l.
vinna þau hraðar en ella. Það er ákveðin áskorun að koma þessu við í flóknu
starfsumhverfi þar sem verkefnafjöldinn er mikill en á sama tíma spennandi
að sjá hvernig mun ganga og hvort fyrirkomulagið verður til þess að við náum
enn betri árangri fyrir SAk og þróun þjónustunnar,“ segir Erla Björnsdóttir,
framkvæmdastjóri mannauðssviðs. 
 

„Stöðugt verið að huga að
umbótum og þróun þjónustunnar

á SAk”

Erla Björnsdóttir, framkvæmdastjóri mannauðssviðs 

Talsverðar framkvæmdir í gangi

Á gjörgæslu hefur loft og gólf verið endurnýjað á stofu 4, auk þess sem sett hefur verið
upp ný loftlyfta. Endurnýjun hefur verið á skrifstofu lækna, loft og gólf endurnýjað,
auk þess sem húsgögn hafa verið endurnýjuð. Verkefnið, sem senn er að ljúka, er
mikilvægt að mati Brynju Daggar Tryggvadóttur, deildarstjóra. „Þetta skipti gríðarlega
miklu máli fyrir okkur. Allt er að verða miklu hreinna og bjartara, betri lýsing og öll
þrif verða auðveldari. Loftlyftan hjálpar gríðarlega mikið til við umönnun sjúklinga,
mun betra fyrir sjúklinga auk þess sem lyftan léttir mikið vinnuna fyrir starfsfólk.”
Brynja segir að auðvitað fylgi því rask og álag þegar framkvæmdir eru í gangi samhliða
daglegri starfsemi “Það eru samt allir svo glaðir að það sé verið að gera þetta og þetta
hefur gengið vonum framar. Starfsfólk rekstrardeildar er líka mjög skipulagt, þannig
að þetta hefur gengið allt mjög hratt og vel”.

Það hafa kannski ekki allir leitt hugann að því hversu mikil vinna er fólgin í því að sinna
viðhaldi og endurnýjun á eignum og tækjabúnaði Sjúkrahússins á Akureyri. Húsnæði
SAk er samtals um 25.000 m² auk þess sem verðmæti tækjabúnaðar sjúkrahússins
hleypur á milljörðum króna. “Eins og gefur að skilja er talsvert verkefni að viðhalda
húsnæði og umhverfi auk þess að viðhalda og endurnýja allan þann mikla tækjabúnað
sem tilheyrir rekstrinum og mikil verðmæti liggja í. Það hefur verið mikið um að vera á
deildinni undanfarið, auk þess sem fjölmörg verkefni eru fyrirhuguð samkvæmt
viðhaldsáætlun sem unnið er eftir. Einnig sinnir deildin mikið af daglegum rekstri, s.s.
lín- og sorpflutningum, og er með húsvörð á Kristnesi sem sinnir ýmsum verkum.”
segir Konráð Gylfason, framkvæmdastjóri rekstrar- og klínískrar stoðþjónustu. 

Stefán Helgi Garðarsson,
deildarstjóri rekstrardeildar og
öryggisfulltrúi Helstu verkefni

Lífeðlisfræðideild
Lífeðlisfræðideild mun flytja í nýtt uppgert húsnæði, sem áður hýsti sjúkra- og
iðjuþjálfun og fundarherbergið Jaðar. Verklok eru áætluð fyrir páska.“ Núverandi
húsnæði er orðið allt orðið allt of lítið fyrir starfsemina, við höfum beðið eftir nýju
húsnæði í 17 ár og er loksins að rætast úr því núna og verður það til mikilla bóta fyrir
sjúklinga og starfsfólk,” segir Gunnar Þór Gunnarsson yfirlæknir.

Gjörgæslan

Brynja Dögg Tryggvadóttir,
deildarstjóri gjörgæslu við nýju
loftlyftuna

Rekstrardeild er að endurnýja gömlu sótthreinsunina og gerir þar aðstöðu fyrir
starfsemi rekstrardeildar. Allt lín og starfsmannafatnaður munu færast í núverandi
rými tæknideildar. Skapast betra og stærra rými fyrir lín.
Tvær lyftur í A-álmu verða endurnýjaðar í apríl og maí. Önnur er 50 ára og hin 70
ára.

Rekstrardeild

Konráð Gylfason,
framkvæmdastjóri rekstrar- og
klínískrar stoðþjónustu

Á rekstrardeild eru 14 stöðugildi, en á deildinni starfa smiðir, rafvirkjar, málari og
pínulagningarmaður svo dæmi séu tekin. „Ég held að mér sé alveg óhætt að segja að það
er enginn skortur á verkefnum hjá rekstrardeildinni og að mörgu þarf að huga. Við
erum með mörg verkefni í gangi, bæði stór og smá. Við gerum okkar allra besta til þess
að bregðast við þörfum og að sinna einnig almennu viðhaldi, sem sannarlega skiptir
miklu máli,” segir Stefán Helgi Garðarsson, deildarstjóri rekstrardeildar og
öryggisfulltrúi.

Mörg verkefni hafa verið í vinnslu á þessu ári, ný aðstaða sjúkra- og iðjuþjálfunar hefur
nú þegar verið tekin í notkun, og enn er unnið að öðrum stærri verkefnum.



Sjúkrahúspósturinn

Apríl 2025 TBL.02

Ný aðstaða sjúkra- og iðjuþjálfunar
-vegleg gjöf frá Lionsklúbbi Akureyrar

Tekin hefur verið í notkun ný aðstaða sjúkra- og
iðjuþjálfunar á Sjúkrahúsinu á Akureyri, á tengigangi á 2.
hæð í húsnæði SAk við Eyrarlandsveg.

Ragnhildur Jónsdóttir yfirsjúkraþjálfari SAk segir að
starfsfólk sé himinsælt með nýju aðstöðuna: „Þetta er bjart
og fallegt rými sem frábærir starfsmenn rekstrardeildar hafa
teiknað upp og töfrað fram. Það er talsverð starfsemi hjá
okkur sjúkra- og iðjuþjálfum SAk. Á liðnu ári bárust ríflega
1300 beiðnir um sjúkraþjálfun um meðferð á bráðadeildum
og var veitt meðferð ríflega 6.200, þess utan voru beiðnir um
meðferð iðjuþjálfa á bráðadeildum 600 talsins og mat og
íhlutun á bráðadeildum rúmlega 1200,” segir Ragnhildur.

Lionsklúbbur Akureyrar afhendir SAk veglega gjöf
Að því tilefni að ný aðstaða sjúkra- og iðjuþjálfunar var tekin í notkun
afhenti Lionsklúbbur Akureyrar Sjúkrahúsinu á Akureyri veglega gjöf,
svokallaðan fjölþjálfa. Tækið er einstakt fyrir margra hluta sakir, þá ekki síst
hversu vel það gagnast mörgum sjúklingahópum, þá sérstaklega þeim sem
ekki geta nýtt hefðbundin þolþjálfunartæki eins og göngubretti eða
þrekhjól. Tækið getur gagnast fólki með verulega takmarkaða hreyfigetu og
jafnvægisvandamál, auk þess sem að það er gott aðgengi að því fyrir þau sem
þurfa að notast við hjólastóla. Tækið nýtist fyrst og fremst sem
þolþjálfunartæki en einnig til að byggja upp styrk og liðleika. 

Sambærilegt tæki hefur verið nýtt á endurhæfingardeildinni á Kristnesi
undanfarin fimm ár og er alltaf jafn vinsælt og oft biðröð í að komast í
tækið. „Við erum þess fullviss að þessi veglega gjöf Lionsklúbbsins mun
nýtast skjólstæðingum okkar vel og vera þeim góð hvatning. Þá spillir ekki
fyrir hversu fallegt útsýni er úr nýju sjúkraþjálfunaraðstöðunni yfir
Eyjafjörðinn.“ Segir Ragnhildur Jónsdóttir, yfirsjúkraþjálfari á SAk

Fulltrúar Lionsklúbbs Akureyrar gefa SAk veglega gjöf

Sjúkra- og iðjuþjálfar SAk: Kristín Vilhjálmsdóttir iðjuþjálfi, Jana Björg
Róbertsdóttir sjúkraþjálfari, Lucienne ten Hoeve sjúkraþjálfari, Elva Rún Ívarsdóttir
sjúkraþálfari, Guðrún Torfadóttir aðstoðarmaður sjúkraþjálfara og Hafdís
Sigurðardóttir iðjuþjálfi

Við opnun nýrrar aðstöðu og móttöku gjafar Lionsklúbbs Akureyrar

Bráðadagurinn 2025
​Bráðadagurinn 2025 var haldinn þann 7. mars. Um er að ræða árlega
ráðstefnu á vegum bráðaþjónustu Landspítala, þar sem kynntar eru
rannsóknir og verkefni sem unnin hafa verið í tengslum við
bráðaþjónustu á Íslandi. Hefð hefur skapast fyrir því að fá sérfræðinga
til að kynna störf sín og rannsóknir tengd þema dagsins.

Á bráðadeginum í ár var lögð áhersla á bráðavandamál barna, bráð
veikindi og áverka, ofbeldi og geðrænan vanda og annað sem
bráðaþjónustan sinnir. Ráðstefnan er þverfagleg og hana sækir fagfólk
í þjónustu bráðveikra einstaklinga hvaðanæva að úr samfélaginu.

Barnabráðalæknir á SAk flutti opnunarerindi

Bergþór Steinn Jónsson, barnabráðalæknir á SAk, flutti
opnunarerindið um bráðamóttöku fyrir börn. Í opnunarerindinu
fjallaði Bergþór m.a. um sérnám í bráðalækningum barna og
starfsemina á sérhæfðum barnabráðamóttökum en einnig
starfsemina okkar á SAk. Einnig fjallaði hann um verkefni sem
kallast Pediatric Readiness sem miðar að því að gera almennar
bráðamóttökur betur í stakk búnar til þess að sinna börnum með
bráð veikindi og áverka.

„Það er alltaf gaman að sækja bráðadaginn sérstaklega með svona
stórum og góðum hópi samstarfsfólks af bráðamóttöku SAK. Það
var mikill heiður að fá að flytja opnunarerindið og vonandi náði ég
að vekja aukinn áhuga á bráðalækningum barna. Einnig var gott að
finna samstöðuna þegar fram fóru pallborðsumræður þar sem
fulltrúar víða úr heilbrigðiskerfinu og félagsþjónustunni ræddu um
hvernig við getum einsett okkur að bæta þjónustu við börn í
viðkvæmri stöðu vegna ofbeldis eða vímuefna,“ segir Bergþór.

Fjölbreytt umfjöllunarefni

Umfjöllunarefni ráðstefnunnar voru fjölbreytt, fjallað var um:
börn og fíknisjúkdóma, bráðamóttöku barna, tækjabúnað, öpp og
verkferla, endurlífgun nýbura, slævingar barna fyrir inngrip innan
spítala, faraldsfræði og endurhæfing endurtekinna höfuðáverka hjá
börnum 0–17 ára á Íslandi frá 2010–2021, heilbrigðisþjónustu við
börn sem hafa orðið fyrir ofbeldi, komur vegna rafskútuslysa á
Landspítala sumrin 2023 og 2024 og hvernig skuli efla
bráðaþjónustu við börn á Íslandi.

Ályktanir samþykktar

Umfjöllunarefni ráðstefnunnar voru fjölbreytt, en eftir umræður
ályktuðu ráðstefnugestir og flytjendur erinda um eftirfarandi:

Barnvæn nálgun á að vera í fyrirrúmi þegar börnum er veitt
heilbrigðisþjónusta
Tryggja þarf öllum börnum viðeigandi bráðaþjónustu
óháð búsetu.
Efla þarf menntun og sérhæfingu í bráðalækningum barna
og bráðahjúkrun barna.
Samþætta þarf bráðaþjónustu við börn á
höfuðborgarsvæðinu á einni sérhæfðri barnabráðamóttöku
sem getur sinnt bráðavandamálum af öllum gerðum;
veikindum, áverkum, ofbeldi og geðrænum vanda, meðal
annars með því að samhæfa og efla þverfaglega þjónustu.
Tryggja þarf að börn með fíknivanda fái heildstæða
bráðaþjónustu í heilbrigðiskerfinu þar sem unnt er að meta
þau með tilliti til áverka, sýkinga, geðræns vanda, eitrana og
fráhvarfseinkenna. Í framhaldi þurfa þau börn að hafa
tafarlausan, greiðan aðgang að viðeigandi meðferðarúrræði.

Frá vinstri: Kristín Hrönn Reynisdóttir, Berglind Júlíusdóttir, Kristján Þórarinn
Ingibergsson, Bergþór Steinn Jónsson, Valdís Ösp Jónsdóttir, Sigríður Edda Ásgrímsdóttir
og Hrafnhildur Lilja Jónsdóttir. Á myndina vantar Kristínu Ósk Ragnarsdóttur.

800 nemendur á Starfamessu í HA

Sjúkrahúsið á Akureyri tók þátt í
Starfamessu í Háskólanum á Akureyri. Á
Starfamessu koma fjölmörg fyrirtæki og
stofnanir saman á einum stað til að kynna
sig og sín störf fyrir elstu nemendum
grunnskóla, háskólanemum og öðrum
áhugasömum.

 Markmið Starfamessunnar er að kynna
fjölbreytt störf og veita nemendum innsýn í
framtíðarmöguleika sína.

Hressir fulltrúar SAk kynntu fjölmörg störf,
s.s. störf ljósmæðra, hjúkrunarfræðinga,
geislafræðinga, sjúkraþjálfara,
lífeindafræðinga, heilbrigðisgagnafræðinga,
talmeinafræðinga og iðjuþjálfa.

 Var ekki annað að sjá en að kynning þeirra
hefði vakið mikla lukku hjá ungu
kynslóðinni og vonandi kveikt áhuga á því
að starfa innan heilbrigðiskerfisins í
framtíðinni.

Vísindaferð HÍ

Sjúkrahúspósturinn

Hópur hjúkrunarfræði- og læknanema kom í
vísindaferð á SAk í liðnum mánuði. Tekið var á móti
hópnum við aðalinngang SAk, þar sem nemendum var
skipt í hópa, en hóparnir heimsóttu hermisetrið, fóru í
gönguferð um sjúkrahúsið og fengu kynningu á
starfsemi sjúkrahússins. Að kynningu lokinni var farið
í miðbæ Akureyrar þar sem boðið var upp á veitingar
og samræður. Ekki var annað að sjá en að mikil ánægja
hafi verið með heimsóknina. Við þökkum nemendum
kærlega fyrir ánægjulega heimsókn.

Á móti hópnum tóku f.h. SAk: Kristín Erla
Kristjánsdóttir, sérnámsgrunnslæknir, Sigríður Inga
Rúnarsdóttir, hjúkrunarfræðingur á
skurðlækningadeild,  Sigurbjörg Lind Ellertsdóttir,  
hjúkrunarfræðingur á skurðlækningadeild, Elísabet
Björgvinsdóttir, forstöðulæknir, Hilmir Gestson,
sérnámslæknir og Alfa Eir Jónsdóttir Axfjörð,
sérnámsgrunnlæknir. Auk þess tók Jón G. Knutsen á
deild mennta og vísinda móti þeim í Hermisetrinu og
Kristjana  Kristjánsdóttir, deildarstjóri
mannauðsdeildar var hópnum innan handar. 

Lækna- og hjúkrunarfræðinemar í heimsókn

„Að hlúa að lífinu og veita styrk,
stuðning og huggun“

Starf sjúkrahúsprests er samvinnuverkefni Sjúkrahússins á Akureyri og
Þjóðkirkjunnar og er í dag 50% staða. Sr. Svavar Alfreð Jónsson hefur
gegnt þessu mikilvæga hlutverki síðustu ár og við fengum hann til að
segja okkur nánar frá starfseminni.

Hvert er hlutverk sjúkrahúsprests?

„Starfi sjúkrahúsprests má í grófum dráttum skipta í þrjá meginþætti,“
segir Svavar. „Í fyrsta lagi veiti ég sálgæslu sem er ætluð þeim sem glíma
við erfiðar upplifanir vegna veikinda eða áfalla – hvort sem um er að
ræða sjúklinga, aðstandendur þeirra eða starfsfólk spítalans. Þetta er
þjónusta sem stendur öllum til boða, óháð trúarafstöðu.“

Í öðru lagi sinnir hann fræðslu, handleiðslu og hópastarfi innan
spítalans, og í þriðja lagi býður hann upp á trúarlegan og andlegan
stuðning fyrir þá sem kjósa, með helgihaldi og samtölum.

Hvað greinir að störf sjúkrahúsprests og
sóknarprests?

Þegar spurt er um muninn á starfi sjúkrahúsprests og
sóknarprests segir Svavar að hann felist helst í áherslunum:

„Sálgæsla og fræðsla eru meginverkefnin í starfi sjúkrahúsprests.
Þó sinnir sóknarprestur einnig sálgæslu, þá er helgihald og
safnaðarstarf mun fyrirferðarmeira hjá þeim. Sóknarprestar vinna
líka meira um helgar og stórhátíðir, en sjúkrahúsprestar þurfa að
geta brugðist við á öllum tímum þegar þörf krefur.“

Samstarf við aðrar fagstéttir
Eitt af því sem einkennir starfið á sjúkrahúsi er þverfaglegt
samstarf og segir Svavar það vera bæði nauðsynlegt og gefandi:
 „Samstarfshópur sjúkrahúsprests er bæði stærri og fjölbreyttari
en prests í sókn. Hér vinn ég náið með ólíkum fagstéttum sem
allar vinna að velferð skjólstæðinga, aðstandenda og starfsfólks.
Samstarfið getur verið bæði formlegt og óformlegt – það fer eftir
aðstæðum hverju sinni.“

Hvernig er best að ná í sjúkrahúsprest?
„Ég fæ tilvísanir og ábendingar í gegnum Sögu og tölvupóst, en líka
símtöl – sérstaklega þegar um brýnt mál er að ræða. Einnig fæ ég
beiðnir þegar ég er á flakki um spítalann, frá starfsfólki, sjúklingum eða
aðstandendum.“

Fólk sem leitar til mín oft á krossgötum í lífinu
 „Þegar einstaklingur greinist með erfiðan sjúkdóm eða lendir í slysi,
fylgja því oft sterk viðbrögð – bæði hjá honum sjálfum og ástvinum.
Kvíði, reiði, áhyggjur, sektarkennd, vonir, léttir og jafnvel gleði eru
meðal tilfinninga sem við ræðum. Fólkið sem leitar til mín er oft á
krossgötum í lífinu og þar getur stuðningur gert gæfumun.“

„Ég vil koma á framfæri þakklæti til alls þess frábæra fólks sem ég fæ að
vinna með hér á spítalanum. Þetta er að mínu mati eitt göfugasta
verkefni sem hugsast getur – að hlúa að lífinu og veita styrk, stuðning
og huggun þegar því er ógnað.“

Eitthvað að lokum?

Sr. Svavar Alfreð Jónsson, sjúkrahúsprestur

Þann 11. mars stóð Líknarmiðstöð SAk
fyrir áhugaverðum fyrirlestri og
vinnustofu með dr. Jay Anderson,
doktor í klínískri og ráðgefandi sálfræði.
Dr. Jay Anderson hefur víða haldið
námskeið og fyrirlestra varðandi
líknarmeðferð og umönnun og
samskipti við deyjandi sjúklinga.
Í fyrirlestri sínum og vinnustofu fjallaði
Jay meðal annars um kvíða og aðlögun
deyjandi einstaklinga, flókin sorgarferli
og áhrif ólíkrar menningar á umönnun
deyjandi.
Þátttakendur voru bæði frá SAk og
HSN og mikil ánægja var með daginn.

Sjúkrahúsið á Akureyri fékk góða heimsókn frá 55 nemum á
lokaári í MA í tengslum við áfangann náms- og starfsval og við
kynntum þeim hin ýmsu störf á SAk. Mennta- og vísindadeildin
hélt utan um skipulagið.

Markmið áfangans er að nemendur kynnist fjölbreyttum
störfum og atvinnumöguleikum á Norðurlandi. Nemendur velja
sér vinnustað eftir áhugasviði.

Að þessu sinni kynntu Berglind Eik Ólafsdóttir störf
geislafræðinga, Valdís Eyja Pálsdóttir störf sálfræðinga, Björn
Gunnarsson störf lækna, Jóhanna Oddsdóttir störf
hjúkrunarfræðinga, Kristveig Atladóttir störf sjúkraþjálfara og
Inga Stella Pétursdóttir störf lífeindafræðinga. Jón Knútsen,
umsjónarmaður búnaðar og leiðbeinandi, kynnti svo í lokin
hermisetrið og meginhlutverk þess.

Fyrirlestur: Líknarmeðferð og umönnun og samskipti við deyjandi sjúklinga

Góð heimsókn frá nemendum í Menntaskólanum á Akureyri

Nemendur MA í hermisetri SAk

Á sviðsfundi nýlega var Alexander Kristinn Smárason prófessor heiðraður fyrir 20 ára
starf í akademískri stöðu við þá nýstofnaða Heilbrigðisvísindastofnun Háskólans og
Sjúkrahúsið á Akureyri, HA.

Glaðbeittir meðlimir í Karlakór Akureyrar Geysir sungu fyrir félaga sína á Sjúkrahúsinu á Akureyri
þriðjudagskvöldið 18. mars. Sr. Svavar Alfreð Jónsson, sjúkrahúsprestur, smellti af mynd af hópnum við það
tækifæri.

Háskólinn á Akureyri heiðrar
dr. Alexander Kristinn Smárason

Sungu fyrir félaga sína á SAk

Landinn heimsótti Hermisetrið
Landinn á RÚV heimsótti hermisetur SAk og sýndi skemmtilega umfjöllun, en
henni er lýst svo: “Í hermisetrinu á Sjúkrahúsinu á Akureyri gefst
heilbrigðisstarfsfólki færi á að æfa samskipti og viðbrögð við ýmsum aðstæðum.
Þar eru settar upp raunverulegar aðstæður og sjúklingarnir eru í mörgum tilfellum
dúkkur sem anda, tala og blikka augunum.”

Fyrirtækið Rafeyri á Akureyri gaf í vetur endurhæfingardeild Sjúkrahússins á
Akureyri (SAk) lungnamæli. Fulltrúum Rafeyrar var boðið í heimsókn á
Kristnes í þakklætisskyni og til þess að prófa mælinn og slóst Akureyri.net
með í för. Þá var augljóslega glatt á hjalla þegar nýi lungnamælirinn var
prófaður. 

Nýr lungnamælir á endurhæfingardeild

Mynd: Akureyri.net

Karlakór Akureyrar Geysir, mynd: Sr. Svavar Alfreð Jónsson

Mynd: skjáskot af ruv.is

Knattspyrnudómarafélag Norðurlands kom færandi hendi

Fulltrúar Knattspyrnudómarafélags Norðurlands komu færandi
hendi með ágóða aðgangseyris frá úrslitaleik Kjarnafæðimótsins og
afhenti lyflækningadeild SAk 300.000 krónur. Fjármunirnir verða
nýttir á stofum fyrir líknandi meðferðir og verða m.a. keyptir hlutir til
að bæta aðbúnað fyrir aðstandendaherbergi.

Þóra Ester Bragadóttir, Sólveig Hulda Valgeirsdóttir aðstoðardeildarstjóri og Aðalsteinn
Tryggvason og Bergvin Fannar Gunnarsson frá KDN

Nýir meðlimir í fagráði SAk hafa verið skipaðir frá 25. mars 2025 - 24. mars 2028 og er nú skipað eftirfarandi aðilum: 

Anna Lilja Björnsdóttir, sjúkraliði 
Ásbjörn Blöndal, yfirlæknir gjörgæsluþjónustu
Elísabet Björgvinsdóttir, yfirlæknir bæklunarskurðlækninga 
Elvar Örn Birgisson, deildarstjóri myndgreiningadeildar (skipaður út árið 2025) 
Heiða Hauksdóttir, hjúkrunarfræðingur

Nýtt fagráð SAk

Nýtt fagráð SAk (á myndina vantar Elvar Örn Birgisson)

Nýtt fagráð kom til fundar með framkvæmdastjórn þann 25. mars 2025 þar sem þeim voru kynntar starfsreglur fagráðsins en
fagráðið starfar í samræmi við 13. gr. laga um heilbrigðisþjónustu nr. 40/2007 og 12. grein reglugerðar nr. 1111/2020.
Hlutverk þess felst m.a. í því að vera forstjóra til ráðuneytis og ráðgefandi um mikilvægar ákvarðanir sem varða
heilbrigðisþjónustu og skipulag heilbrigðisstofnunarinnar. Fagráðið var boðið velkomið og mun það funda með
framkvæmdastjórn a.m.k. 3 sinnum á ári og oftar ef þörf krefur.

Lífshlaupið: Sigurvegarar SAk

Lífshlaupið er heilsu- og hvatningarverkefni Íþrótta- og Ólympíusambands
Íslands sem höfðar til allra aldurshópa. Í Lífshlaupinu eru landsmenn allir hvattir
til þess að huga að sinni daglegu hreyfingu og auka hana eins og kostur er þ.e. í
frítíma, vinnu, í skóla og við val á ferðamáta. ÍSÍ styðst við ráðleggingar Embættis
landlæknis um hreyfingu. Starfsfólk SAk tók þátt í vinnustaðakeppninni sem
stendur í þrjár vikur í febrúar, í henni tók starfsfólk SAk þátt. 

„Það er alltaf gaman þegar kraftur og samheldni skín í gegn, og það var svo
sannarlega raunin. Stemmingin og þátttakan var mjög góð, en fleiri lið og fleiri
þátttakendur voru skráðir til leiks nú en í fyrra. Það er einmitt svona gleði og
liðsheild sem gera vinnustaðinn enn skemmtilegri og sterkari!
segir Helga Rún Árnadóttir mannauðsráðgjafi.

Lið Stjörnunnar, starfsfólk geðdeildar, stóð uppi sem sigurvegarar í ár og fengu
afhentan glæsilegan farandbikar. Í liði Sjörnunnar voru: Valborg Lúðvíksdóttir,
Bergþóra Bergþórsdóttir og Bernard Hendrik Gerritsma.
Það var síðan hún Eyrún Björg Þorfinnsdóttir sem var með flestar skráðar
mínútur.

Eyrún Björg Þorfinnsdóttir Stjörnurnar: Valborg Lúðvíksdóttir, Bergþóra Bergþórsdóttir og Bernard
Hendrik Gerritsma

Helga Rún Árnadóttir, mannauðsráðgjafi

Árshátíð SAk 2025

Árshátíðarnefndin alsæl með vel heppnaða árshátíð

Árshátíð SAk 2025

Árshátíð SAk 2025

Sjúkrahúspósturinn er gefinn út af Sjúkrahúsinu á Akureyri
Ritstjóri: Hilda Jana Gísladóttir, samskiptafulltrúi SAk
Netfang: hildajana@sak.is

Fylgstu með okkur:

Heimasíða SAk
SAk á Facebook

SAk á Instagram

https://island.is/s/sak
https://www.facebook.com/sjukrahusid.akureyri
https://www.instagram.com/sjukrahusidaakureyri/

